
Mensájen Husi Sua Exelénsia Prezidente Parlamentu Nasionál,  

Dr. Aniceto Longuinhos Guterres Lopes 

Iha Aniversáriu FALINTIL ba dala ha’at núlu resin ne’en (46) 

 

 

Excelências, 

Presidente do  Tribunal de Recurso, Dr. Deolindo dos Santos 

Procurador-Geral da República, Dr. Alfonso Lopes 

Señor Ministro Defeza, Brigadeiro General Filomeno Paixão de Jesus, 

Señor Chefe Estado Major General das Falintil-FDTL, Tenente General Lere Anan 

Timur, 

Señoras no Señores Combatentes no Veteranos Libertasaun Nasionál 

Señoras no Seńores Deputadus 

Señores no Señoras Membros do Governo 

Señor Comandante-Geral PNTL, Ofisiaís-Sargentos-Prasas tomak Falintil-Forsa 

Defesa de Timor-Leste.  

Señores no Señoras Convidados, 

Povu doben Timor-Leste ne’ebé namkari iha rai-laran no rai-li’ur! 

 

Agradese ba Chefe Estado Major General das F-FDTL, nia konvite, hodi mai prezide 

serimónia komemorasaun Loron FALINTIL ba dala-46. 

Loron 20 agostu 1975, tama iha ita-nia istória luta libertasaun nasionál, nu’udár loron 

FALINTIL– Forças Armadas de Libertação Nacional de Timor-Leste. 



Ho ksolok boot no ónra ida, mai ha’u partisipa no prezide komemorasaun eventu istóriku 

ida ne’e, hamutuk ho kombatentes no veteranus Libertasaun Nasionál sira, iha Kuartél-

Jenerál FALINTIL-Forsas de Defeza Timor-Leste, iha aniversáriu FALINTIL ba dala 

ha’at núlu resin ne’en.  

Ho selebrasaun ida ne’e, ita selebra mós vida kombatente ba libertasaun nasionál ida-idak 

ni’an, no hanoin hikas eróis no mártires  sira-ni’an, feto no mane ne’ebé, fó-an tomak ba 

libertasaun no independénsia Pátria Timor-Leste. 

Ba kompatriota sobrevivente FALINTIL sira, ha’u hato’o hako’ak boot ho saudasaun 

espesiál ba hotu-hotu, ninia dedikasaun tomak no domin ba Povu no Pátria. Ida-idak nia 

kna’ar ki’ik ka boot,  hamutuk mak lori Timor-Leste ba atínji nia mehi “Ukun Rasik An”.  

Kombatentes no Veteranus Libertasaun Nasionál no Povu doben Timor-Leste! 

FALINTIL mosu iha senáriu polítiku espesiál ida, tambá hari’i ho orientasaun husi 

Komité Sentrál FRETILIN, hafoin deklarasaun Insureisaun Jerál Armada iha Aisirimou, 

Aileu, iha 15 agostu 1975. Militár timor-oan sira ne’ebé halo parte ezérsitu portugés, iha 

Kuartál-Jerál Taibessi, organiza-an nu’udár brasu armadu FRETILIN, ho objetivu atu 

restaura pás no estabilidade iha ita-nia Rain. 

Hafoin Governador Portugés deside sai husi Timor-Leste no lori-sai mós sira nia tropa 

tomak, FALINTIL mak defende integridade territóriu no kaer metin ita-nia soberánia 

nasionál. Biar ho forsa ki’ik liu, konsege reziste inkursaun militár iha fronteira terrestre.  

Bainhira FRETILIN halo proklamasaun unilaterál independénsia, iha 28 Novembru 1975, 

FALINTIL nakfila kedas  ba forsa armada Timor-Leste ni’an, katak timor-oan hotu-hotu 

ni’an forsa defeza. 

Bainhira invazaun indonézia akontese iha 7 dezembru 1975, FALINTIL hametin-an liu 

tan, nu’udár forsa defeza nasionál no oferese rezisténsia tuir nia kapasidade. 

Durante tinan rua núlu resin ha’at, FALINTIL uza estratéjia oin-oin hodi  kontinua  funu 

ho  lema “MATE KA MORIS UKUN RASIK AN”.  

Povu identifika-an ho  FALINTIL tambá FALINTIL hamrik ho Povu nia oan sira.   



Tambá forsa rua ne’e inspira no  apoia malu, Rezisténsia metin ba bebeik, tinan ba tinan, 

ho partisipasaun Timor-oan sira iha diáspora, no apoiu husi komunidade internasionál lori 

Timor-Leste to’o hetan Ukun rasik an. 

Husi 11 agostu to’o meadus setembru 75 no akontesimentu sira mosu tuir mai, husik hela 

memória moruk lubuk ida entre timor-oan sira, ne’ebé rejista ona iha relatóriu CAVR– 

Comissão de Acolhimento, Verdade  no Reconciliação, ho  rekomendasaun lubuk ida 

kona-bá períodu ne’e. Líder sira husi UDT no FRETILIN, ho barani no laran luan, 

rekoñese ona sala sira ne’ebé halo hori-uluk, no husu ona deskulpa ba vítima sira, hodi 

partidu nia naran. 

Liu ona tinan ha’at núlu resin ne’en, mai ita hateke ba oin. Ita nia Prezidente da 

Repúblika hakarak haforsa rekomendasaun CAVR, ho apelu espesiál ida ba loron ohin, 

atu ita  hotu-hotu hametin liu-tán, vontade koletiva ida  katak, ita sei la husik 

akontesimentu moruk sira ne’e mosu fila-fali,  hanesan uluk iha ita-nia Rai doben Timor-

Leste. Nu’udár Prezidente Parlamentu Nasionál no iha tempu ne’ebá lidera CAVR, hau 

apoia tebes vontade koletiva ne’ebé Prezidente Repúblika apela mai ita hotu no ba 

jerasaun foin-sae sira atu haktuir. 

Kombatentes no Veteranus Libertasaun Nasionál no Povu doben Timor-Leste! 

Ho prinsípius Povu nian, atu liberta-án husi kolonizasaun no okupasaun estranjeira, mak 

FALINTIL kaer metin luta armada ba libertasaun nasionál ho kbi’it rasik, nakonu ho 

barani, dixiplina, espíritu sakrifísiu, domin no dedikasaun tomak. 

Bainhira ita ko’alia kona-ba FALINTIL ninia susesu, ita labele haluha sira ne’ebé 

kontribui ba Frente Armada, nu’udar estafeta liu-husi kna’ar klandestinu sira seluk, 

tambá sira mós dedika-an ho sakrifísiu  oioin no tau sira-nia an iha risku boot.   

Iha loron ohin ita tenke temi mós ita-nia  Buibere sira nia apoiu konsistente ba 

FALINTIL. La’ós Buibere barak mak kaer kilat maibé sira nia apoiu inkondisional ajuda 

tebes  FALINTIL kontinua funu. Barak tebes mak arriska sira-nia vida no família nian 

iha vila okupada sira, tambá uza sira-nia hela fatin rasik, nu’udar sentru apoiu lojístiku ba 

FALINTIL.  Kompatriota  feto barak   sai ponte ligasaun entre Frente Armada,  Frente 



Klandestina no Frente Esterna. Sr. Prezidente Repúblika husu ita hotu atu rekoñese no 

koñese liu tan obra koletiva ida ne’e, ne’ebé hanaran “Buibere Hamriik Ukun Rasik An”. 

Liuhusi livru ne’e, ita bele haree papel importante  feto sira nian iha mós Luta Armada no 

iha kontestu tomak iha luta libertasaun nacional. Nu’udar  responsável ida iha Frente 

Klandestina, iha Rezistensia Estudantil no nu’udar advogadu ba Direitos Humanos iha 

tempu okupasaun Indonesia, hau kompriende tebes mensájen ida ne’e no afirma hau nia 

apoiu ba obra sira hanesan ne’e.  

Kombatentes no Veteranus Libertasaun Nasional no Povu doben Timor-Leste! 

Estadu  Timor-Leste halo esforsu barak ona hodi rekoñese no valoriza sakrifísiu husi 

eróis no mártires Pátria. Halo esforsu dadaun hodi dignifika liután vida  kombatente 

sobrevivente sira-nian ne’ebé validadu ona, liu-husi pagamentu pensaun no subsídiu, 

hari’i uma, tratamentu saúde, atribuisaun  bolsas de estudu ba oan sira no benefísiu sira 

seluk. Konsellu Kombatentes Libertasaun Nasionál  hala’o hela verifikasaun dadus ba 

kombatentes ne’ebé rejista iha tinan 2009 no ita hotu hein katak iha tempu badak sei 

ramata servisu bo’ot ida ne’e. 

Hamutuk ho ita nia Prezidente Repúblika no Señor Primeiru-Ministru, Jenerál Taur 

Matan Ruak, husu ba Ministério Assuntos Combatentes da Libertação Nacional atu 

hare’e hamutuk ho Conselho dos Combatentes da Libertação Nacional  (CCLN) oinsá  

integra sobrevivente sira iha programa dezenvolvimentu Timor-Leste, nu’udar ajente 

ativu sira iha prosesu dezenvolvimentu sósiu-ekonómiku, no  eduka ita-nia ema sai 

sidadaun sivíku no responsável ba Povu no Estadu ho espíritu FALINTIL nian. 

Helik-fatin gerilleiru sira-nian no fatin istóriku sira, seluk bele sai fonte aprendizájen no 

inspirasaun bo’ot ida ba jerasaun foin-sa’e sira atu haklean sentimentu orgullu pertense 

ba Povu barani-nain Timor-Leste, no atu hatene lalaok luta ba libertasaun nian. Centro 

CHEGA halo ona servisu exelente atu prezerva fatin istóriku sira no eduka labarik no 

joven sira.  

Husu ba Ministériu relevante sira no parseiru sira atu  tulun CCLN no Centro CHEGA 

hodi dezenvolve fatin sira ne’e, no inklui iha roteiru turismu eko-istóriku no seluk-seluk 



tan, nune’e, dada turista sira husi rai sira seluk, liu-liu husi país viziñu sira, hodi hatama 

reseitas ba Estadu. 

Ohin-loron saúde públika sai preokupasaun bo’ot tebes ba ita hotu no ba Estadu Timor-

Leste, liu-liu tamba númeru kazus COVID-19 no ninia variante aumenta ba bei-beik. 

Ha’u apela ba  kompatriota sira, ba sidadaun hotu-hotu tantu Timor-oan no estranjeiru 

sira iha Timor-Leste atu haktuir ba regras sanitárias prevensaun nian hanesan uza 

máskara, fasi liman ho sabaun no hado’ok malu pelu menus metru ida, atu salva ita-án 

rasik, salva ema seluk,  kolabora ho pesoál saúde sira no pesoál seluk iha linha frente 

hodi salva ita nia rai husi moras ida ne’e.  

Nu'udar Prezidente Parlamentu hau konvida sidadaun hotu-hotu atu fó onra ba ita nia 

eroís no mártires FALINTIL sira, liu-husi halo tuir no kaer metin valores no ezemplu 

ne’ebé sira husik hela mai ita no fó liman ba malu, respeita no hadomi malu no servisu 

maka’as ba hadi’ak povu tomak nia moris-di’ak, no hametin soberanía Estadu Direitu 

Demokrátiku.   

Apela ba As’wain sobrevivente sira atu hatudu ezemplu di’ak nafatin ba alin sira, oan 

sira, beioan-sira ho domin, respeita malu, solidariedade no fraternidade, ho nune’e, 

hamutuk ita halo Timor-Leste nakfilak ba fatin moris ho dame, estabilidade no kontribui 

ba dezenvolvimentu sustentável.  

Onra no Glória ba  FALINTIL! 

Viva Timor-Leste! 

  

Obrigadu! 

 


